
MINUTI

Il-Minuti ta’ laqgħa Nru 25 li saret nhar l-Erbgħa, 20 ta’ Novembru 2019 ġew ikkonfermati.

DISKUSSJONI MA’ GRUPP TA’ ĠENITURI LI QED JAĦDMU QATIGĦ SABIEX JAGĦTU VUĊI LIL DAWK IT-TFAL LI GĦADDEJJIN MINN TRAWMA MINĦABBA S-SEPARAZZJONI TAL-ĠENITURI TAGĦHOM.

IĊ-CHAIRPERSON (Onor. Etienne Grech): Illum għandna laqgħa mal-Grupp Vuċi għat-Tfal u magħna għandna lis-Sinjura Emma De Lucca, lis-Sur Joseph Balzan u lis-Sinjura Joanne Azzopardi. Nixtieq ninformakom li din il-laqgħa qiegħda tiġi streamed live u għalhekk tistgħu tiġu skrutinizzati mill-midja. Jekk għandkom xi ħaġa li minħabba n-natura tagħha ma tixtiequx tgħiduha on air, nitlobkom tavżawna. Nistgħu nibdew id-diskussjoni u nagħti l-kelma lilek Sinjura De Lucca.   

IS-SINJURA EMMA DE LUCCA (Grupp Vuċi għat-Tfal): Man-nies li niltaqgħu magħhom qed inħossu li qed ikun hemm ħafna tfal li along the line qegħdin jiġu minsijin. Aħna l-aktar li jinteressana huwa l-fatt li dawn it-tfal qed jispiċċaw vittmi meta l-ġenituri tagħhom ikunu għaddejjin minn separazzjoni. Fil-fatt dawn it-tfal mhumiex qegħdin jiġu kkonsidrati f’din il-fażi. U aħna dak li nixtiequ; li dawn it-tfal jingħataw aktar vuċi. 

IĊ-CHAIRPERSON: Hemm xi kummenti oħra? Mela nistgħu nibdew diskussjoni qasira. Jien qiegħed nifhem li hawnhekk qed titkellmu fuq tfal li għandhom taħt it-18-il sena u li għandhom il-ġenituri tagħhom li qegħdin jisseparaw. Intom qed tgħidu li dawn it-tfal mhux ikollhom leħen f’dawn il-kwestjonijiet u tixtiequ li forsi jibdew jinstemgħu aktar. Għal dan il-għan intom ħloqtu l-Grupp Vuċi għat-Tfal biex taqbżu għad-drittijiet tagħhom, speċjalment minħabba li nafu li meta koppja jkunu għaddejjin minn separazzjoni xi kultant jużaw it-tfal tagħhom qishom xi ballun tal-ping pong biex wieħed jagħmel vendikazzjoni lin-naħa l-oħra. Hawnhekk għandna żewġ Segretarji Parlamentari u għalhekk se nistedinhom sabiex jgħaddu l-kummenti tagħhom.  

ONOR. ANTHONY AGIUS DECELIS (Segretarju Parlamentari għal Persuni b’Diżabilità u Anzjanità Attiva): Min-naħa tiegħi nixtieq nirringrazzjakom talli qegħdin tipparteċipaw f’dan id-dibattitu għaliex bil-parteċipazzjoni tagħkom, kemm hawnhekk u kemm f’fora oħra, tistgħu tkomplu tqajmu kuxjenza dwar dan is-suġġett. Bħala Ministeru, permezz tal-Aġenzija Appoġġ, bħalissa ninsabu għaddejjin b’inizjattiva biex nagħmlu tfal li jkollhom xewqa partikolari kuntenti għaż-żmien tal-Milied. Fil-ħajja tagħna jkun hemm affarijiet massiċċi li huma importanti imma mbagħad ikun hemm affarijiet oħra żgħar li permezz tagħhom il-kwalità tal-ħajja tal-individwu titjieb u bihom iħossu kuntent u jħossu parti mis-soċjetà. 

Din l-inizjattiva li qed jagħmel il-Ministeru biex tfal li għandhom xi xewqa partikolari fi żmien il-Milied jgħidulna x’inhi u mbagħad naraw insibux lil min ikun lest li jgħinhom f’dik ix-xewqa, hija waħda mill-inizjattivi ħelwin li qed inwettqu mhux biss fil-qasam soċjali ... Meta tara l-ħidma tal-Gvern tara l-ħidma edukattiva, il-ħidma fil-qasam tas-saħħa, il-ħidma fil-qasam soċjali, eċċ.  U din hija inizjattiva żgħira però li tkompli żżid il-kwalità tal-ħajja ta’ dawn l-indidvidwi li forsi għandhom riżorsi limitati, li forsi għandhom ftit kuntatti u li forsi għandhom xewqat li anke għal ħaddieħor mhux bilfors qegħdin hemm. Jista’ jkun li jkollok individwi li jkollhom xewqat żgħar li għal ħaddieħor huma xi ħaġa mill-ħajja tagħhom ta’ kuljum imma li għal dawn it-tfal ikunu jixtiequha fi żmien il-Milied. 

Nafu li l-poplu Malti għandu għal qalbu ħafna l-familja. Aħna nirringrazzjaw lil Alla li minkejja dak kollu li għandna u bil-mod ikkulurit ta’ kif inġibu ruħna, fejn forsi nħobbu ngħajtu u nxejru jdejna għax il-karattru tagħna huwa wieħed Meditteranju, imma minkejja dan kollu, minkejja dak kollu li għaddejna minnu, minkejja l-bumbardament tal-midja, minkejja s-soċjalizzazzjoni b’mod internazzjonali li qegħdin nagħmlu, nirringrazzjaw lill-ħanin Alla l-familja xorta waħda għadha b’saħħitha. Naf li fi żmien il-Milied qisu din tifjorixxi u titla’ ‘l fuq fuq l-aġenda tagħna u allura s-solidarjetà kulħadd iħoss li għandu joħroġ daqsxejn idu biex jgħin lil dawn it-tfal.  

Fl-ambitu ta’ dan kollu napprezza ħafna x-xogħol li tagħmlu għax intom ma toqogħdux tistennew il-Milied jew xi attività partikolari biex tipprovaw titfgħu dawl fuq il-bżonnijiet ta’ dawn it-tfal, u l-vuċi tat-tfal hija parti ċentrali mill-ħidma tagħkom, u għalhekk napprezza immens li intom qegħdin hemm biex tkomplu tamplifikaw il-bżonnijiet ta’ dawk li forsi m’għandhomx vuċi. Għalkemm illum bil-mezzi soċjali kulħadd jista’ jkollu vuċi imma hawnhekk jidħol ukoll il-background finanzjarju tal-individwu għax jekk xi ħadd m’għandux mobile jew m’għandux credit il-vuċi tiegħu se terġa’ tonqos meta pparagunata ma’ xi ħadd li m’għandux problemi finanzjarji. U hawnhekk tidħol l-importanza tal-irwol tagħkom sabiex tkunu ta’ pjattaforma għax-xewqat, il-bżonnijiet u l-aspirazzjonijiet ta’ dawn it-tfal li forsi m’għandhomx vuċi. Għalhekk nerġa’ intenni li nħossni onorat li fis-soċjetà tagħna għandna dawn l-NGOs li qegħdin hemm biex jgħinu lil min forsi mhuwiex qiegħed fil-mainstream. 

Fis-Segretarjat tagħna nipprovaw nikkonċentraw fuq il-persuni b’diżabilità u fost dawn il-persuni b’diżabilità għandna tfal li jekk ma tagħtix każ il-bżonnijiet tagħhom, minħabba barrikati li forsi l-mainstream tibni anke mingħajr ma tkun taf, dawn jispiċċaw iħossuhom esklużi mis-soċjetà. Naħseb li aħna l-ewwel Segretarjat f’kull leġiżlatura li kien hawn fil-pajjiż li l-ewwel xogħol tagħna huwa fuq il-persuni b’diżabilità. Issa f’dan is-settur jista’ jkollok tfal li għandhom diżabilità u li għandhom xkiel biex ikunu jistgħu jgawdu dak kollu li ħaddieħor jagħmel b’mod normali. Aħna qegħdin hemmhekk biex flimkien mal-għaqdiet tal-NGOs inkissru dawk il-barrikati ħalli nħallu lil kulħadd kemm jista’ jkun jipparteċipa b’mod normali għal dak li kull individwu għandu jagħmel. Għalhekk napprezza ħafna dak li qegħdin tagħmlu intom għax nara li l-irwol tagħkom huwa wieħed  importanti u jalla jkollna diversi għaqdiet oħra li jieħdu dan l-irwol għax trid tkun altruwist biex tagħmel dawn l-affarijiet. Naħseb kull individwu minnkom jista’ juża dan il-ħin fuq ħafna affarijiet oħra imma intom tużaw dak il-ħin prezzjuż biex tagħtu pjattaforma lil dawn it-tfal li l-aktar li għandhom bżonn. 

Napprezza immens għax meta tibda tidħol fis-settur tinduna kemm hawn min hu altruwist u llum il-bniedem faċli biex jiġi aljenat. Inti jkollok il-parti tax-xogħol tiegħek biex iġġib l-income u ħafna drabi din il-parti tokkupalek ħafna mill-ispazju tiegħek. Tajjeb li tieqaf u taħseb imma biex tieqaf u taħseb irid ikollok il-ħin, trid tkun qiegħed daqsxejn ixxamplat u mhux taħdem il-ħin kollu biex tkun tista’ iżżomm lilek innifsek u lill-familja tiegħek. Intom qegħdin tagħmlu biċċa xogħol kbira għax kieku egoisti fil-ħin li għandkom tagħmlu affarijiet oħra għalikom infuskom jew inkella tgħidu li la intom qegħdin tajjeb m’għandkomx għalfejn tinkwetaw għal ħaddieħor! Imma dan kollu intom ma tagħmluhx. Anzi ħriġtu għonqkom sabiex tgħinu lil dawn it-tfal. 

Dan l-ispirtu jibda jiżdied f’dan iż-żmien tal-Milied. Jiena nemmen li l-backbone tal-poplu Malti hija l-familja u din il-kultura għadha b’saħħitha fostna u għandna nibżgħu għaliha. Għandna nħossuna ffortunati għaliex jien mort f’pajjiżi oħra fejn il-familja mhijiex daqshekk b’saħħitha u fejn il-familja mhijiex iċ-ċentru ta’ dak il-poplu. Għalhekk intom għandkom rwol importanti fis-soċjetà u tajjeb li tkunu kburin b’dak li qed tagħmlu għax il-mexxejja qegħdin hemm biex jagħtu eżempju. Li tkun role model hija xi ħaġa li għandek tkun kburi biha għax ħaddieħor jista’ jinfluwenza ruħu minnek. Min jaf kemm hawn żgħażagħ li jħarsu lejkom u jaraw x’biċċa xogħol tajba qegħdin tagħmlu u tkunu qegħdin tagħmluha ta’ eżempju għalihom. Kif jgħidu l-eżempju jkaxkar u tista’ toqgħod tparla ħafna mingħajr ma twettaq xejn imma permezz tal-eżempju tagħkom żgur li se jkun hemm oħrajn li jitħajru biex huma wkoll jingħaqdu ma’ għaqdiet bħalkom biex tkomplu toħolqu l-ġid. 

Nixtieq nirringrazzjakom ta’ din il-preżentazzjoni għaliex naħseb li kienet biċċa xogħol interessanti ħafna. Naħseb li rridu nibqgħu nagħtu wkoll pjattaformi bħal dawn għaliex anke lilna jagħtuna feedback importanti għax ma nifhmux f’kollox u ħafna drabi l-politika li nagħmlu tkun a bottom up approach, jiġifieri jekk nieħdu l-qasam tal-anzjani għamilna 21 inizjattiva li kollha qalulna bihom l-anzjani stess. Fil-qasam tad-diżabilità qegħdin nagħmlu wkoll diversi proġetti li qalulna bihom il-ġenituri u n-nies li huma nvoluti f’dan il-kamp. Għamilna l-proġett Soċjetà Ġusta fejn qegħdin niftħu djar fil-komunità ħalli meta l-ġenituri, il-carers jew il-maħbubin ma jkunux jistgħu jibqgħu jieħdu ħsieb tat-tfal tagħhom, ikollhom fejn jeħduhom. Li intom tiġu ‘l quddiem u tagħtuna l-ideat tagħkom għalija huwa l-isbaħ rigal li tistgħu tagħtu f’dawn il-ġranet għaliex b’hekk inkunu nistgħu naraw ir-riflessjonijiet tal-ħsebijiet tagħkom u nkunu nistgħu naġixxu fuqhom. 

Nitlobkom biex perjodikament tibqgħu tinformawna b’dak li tkunu qed tagħmlu. Hawnhekk għandkom iċ-Chairperson tal-Kumitat Permanenti dwar l-Affarijiet Soċjali u ċ-Chairperson tal-Kumitat Permanenti dwar l-Affarijiet tal-Familja, li flimkien nistgħu nassorbu l-ideat tal-NGOs differenti u mbagħad aħna nkunu nistgħu nkomplu nistħarrġu, nistudjaw u nippjanaw dak kollu li qegħdin tagħmlu. Aħna l-ewwel naraw x’inhi s-sitwazzjoni u mbagħad nippjanaw. Wara nwettqu biex imbagħad nirriflettu fejn morna tajjeb, fejn morna ħażin u fejn irridu nkomplu ntejbu. Però dan l-eżerċizzju huwa eżerċizzju biex tkomplu ssaħħulna l-mod tal-ħsieb tagħna u dak li nkunu qegħdin nagħmlu. U ta’ dan nixtieq nirringrazzjakom ukoll. 

IĊ-CHAIRPERSON: Grazzi. Għal dawk li forsi bdew jisimgħuna issa din hija laqgħa konġunta bejn il-Kumitat Permanenti dwar l-Affarijiet Soċjali u l-Kumitat Permanenti dwar l-Affarijiet tal-Familja. U llum għandna magħna l-Grupp Vuċi għat-Tfal li għandhom x’jaqsmu ma’ dawk it-tfal li jkunu għaddejjin minn xi problema familjari. Bħala mistednin għandna lis-Sinjura Emma De Lucca, lis-Sur Joseph Balzan u lis-Sinjura Joanne Azzopardi. Kummenti? Insejjaħ lill-Onor. Deo Debattista. 

ONOR. DEO DEBATTISTA (Segretarju Parlamentari għad-Drittijiet tal-Konsumatur, l-Indafa Pubblika u s-Sostenn tal-Belt Kapitali): L-ewwel nett nixtieq nirringrazzja lill-mistednin li għandna magħna llum u nixtieq inkun naf jekk hemmx aktar nies involuti f’din l-għaqda.   

IS-SINJURA EMMA DE LUCCA: Aħna għadna grupp żgħir għax nixtiequ li jkollna l-kwalità u mhux il-kwantità. Jekk xi ħadd jiġi nofs kedda ma nħossux li jista’ jkun fruitful. 

ONOR. DEO DEBATTISTA: Naqbel miegħek. U intom kollha psikoloġisti? 

IS-SINJURA EMMA DE LUCCA: Le, għandna avukati, social workers, child psychologists, eċċ. Imma l-aktar li għandna magħna huma ġenituri ...  

ONOR. DEO DEBATTISTA: Qiegħed nagħmel dawn il-mistoqsijiet biex nitgħallem aktar fuq dan il-grupp. U liema etajiet tkopru? 

IS-SINJURA EMMA DE LUCCA: Aħna qegħdin nipprovaw inkopru mill-età ta’ erba’ snin ‘il fuq. 

ONOR. DEO DEBATTISTA: U sa liema età? 

IS-SINJURA EMMA DE LUCCA: Sal-età ta’ 14 u 16-il sena għax imbagħad jibdew ikunu jridu l-identità tagħhom. Illum il-ġurnata ta’ 16-il sena għandhom id-dritt li jivvotaw u allura jħossuhom li jridu l-indipendenza tagħhom. Aħna li rridu nidħlu hu fejn it-tfal ma jkunux jistgħu jkunu indipendenti u jiddeċiedu huma … 

ONOR. DEO DEBATTISTA: Kif jikkwalifikaw? Hemm xi kriterji? Pereżempju jridu jkunu ġejjin minn broken families? 

IS-SINJURA EMMA DE LUCCA: Normalment il-focus tagħna jkun fuq koppji li jkunu fil-proċess ta’ separazzjoni għax hemmhekk it-tfal, apparti li jkunu għadhom żgħar u m’għandomx vuċi, qegħdin fi żvantaġġ doppju biex ikunu jistgħu jsemmgħu leħinhom. 

ONOR. DEO DEBATTISTA: Din il-preżentazzjoni hija interessanti ħafna, l-aktar meta jkun hemm problema soċjali għaliex permezz tagħkom, intom qegħdin tagħtu vuċi lil dawn it-tfal. Bħalma nafu l-problemi tat-tfal, apparti mill-aspett soċjali, jiġifieri broken families, abbuż, alkaħoliżmu, mard fil-familja, mard ta’ saħħa mentali fil-familja, mard ta’ saħħa mentali fit-tfal stess ... Ma nafx jekk intom dħaltux taħt il-kappa – jien qed ngħid hekk bħala suġġeriment u mhux biex nikkritika – ta’ dawk it-tfal li għandhom bżonnijiet fiżiċi, intelettwali u tfal li għandhom behaviour challenges. Naf li inti tista’ tarahom taħt l-istess ċirkostanzi imma bħala tabib nara mod ieħor, jiġifieri għalkemm għandek tifel jew tifla ġo familja tajba, xorta jistgħu ma jkollhomx vuċi, speċjalment jekk ikollhom problemi psikoloġiċi. Hawnhekk qiegħed nirreferi għal dawk li jkunu asocial u mhux bilfors b’autism, fejn dan xorta jbati għax jispiċċa jinqata’ mit-tfal l-oħra, forsi ma jkunx qed jilgħab magħhom u jiġi iżolat jew anke bullied.  

IS-SINJURA EMMA DE LUCCA: F’dak il-każ aħna nipprovaw nistudjaw ftit x’inhu jikkaġuna dan l-element fit-tfal għaliex it-tfal jistgħu jkunu nromali però minħabba l-attitudni tad-dar … 

ONOR. DEO DEBATTISTA: Għax mhux bilfors tkun a broken family.

IS-SINJURA EMMA DE LUCCA: Eżattament. 

ONOR. DEO DEBATTISTA: B’hekk qed nitkellem fuq il-vuċi tat-tfal għax tara tfal li xorta ma jkunux fi broken family imma … 

IS-SINJURA EMMA DE LUCCA: Imma xorta jkun hemm dawk id-deficincies irqaq. 

ONOR. DEO DEBATTISTA: Jista’ jkun li l-familja ma tkunx tista’ tlaħħaq mas-sitwazzjoni psikoloġika tat-tfal u allura, peress li l-familja ma tkunx taf kif tista’ tadatta għal dak it-tifel li għandu ADHD jew ADD, dan xorta jiġi left out u xorta ma jkollux vuċi.

IS-SINJURA EMMA DE LUCCA: Però aħna ma nidħlux purament fuq l-aspett mediku għax aħna m’aħniex esperti f’dan il-qasm. Anzi rridu nkunu l-gatekeepers … 

ONOR. DEO DEBATTISTA: Le, mhux it-tabib għax jien ngħid li lanqas it-tabib mhu kapaċi u lanqas għandu l-ħin. Naħseb li huma nies bħalkom, li jekk tidentifikaw tifel li d-dar mhux jirnexxilhom jikkowpjaw mas-sitwazzjoni ...  

IS-SINJURA EMMA DE LUCCA: Fil-fatt kellna każijiet simili. 

ONOR. DEO DEBATTISTA: Inti għedtli wkoll li ta’ 16-il sena mbagħad isiru indipendenti imma intom tkomplu tagħmlu follow-up tagħhom? Do you pass the ball to someone else ladarba jagħlqu s-16-il sena? 

IS-SINJURA EMMA DE LUCCA: Dak dejjem għax imbagħad hawn gruppi apposta li jaħdmu mal-adoloxxenti. 

ONOR. DEO DEBATTISTA: Kif nafu ċerti problemi jibqgħu miegħek life long. 

IS-SINJURA EMMA DE LUCCA: Dawn imbagħad ma jibqgħux problema tagħna imma min-naħa tagħna, nibdew nippreparawhom as early as 13, 14 years old, bil-mod il-mod għall-adoloxxenza. U hawn gruppi apposta li qed jieħdu ħsieb dawn il-gruppi u jkollhom nies aktar kwalifikati fil-qasam. 

ONOR. DEO DEBATTISTA: Tiltaqgħu b’mod frekwenti mat-tfal?  

IS-SINJURA EMMA DE LUCCA: S’issa mhux daqshekk. 

ONOR. DEO DEBATTISTA: Jiġifieri tiltaqgħu magħhom darba fil-ġimgħa? 

IS-SINJURA EMMA DE LUCCA: Ma’ dawn it-tfal? Iva, dażgur. Ma neħdux ħafna tfal f’daqqa. 

ONOR. DEO DEBATTISTA: Fuq problemi oħrajn, bħal pereżempju fuq abbuż, it-tfal jitkellmu magħkom? 

IS-SINJURA EMMA DE LUCCA: Ġieli ssib min jitkellem u ġieli dik tkun il-problema u ċjoè li d-dar ma jsibux ma’ min jitkellmu. U dan għaliex? Għax l-omm tkun ix-xogħol, il-missier ikun ix-xogħol u meta jiġu d-dar ikunu waħedhom. U t-tfal iħossuha din. Meta mbagħad isibu lil dak ix-xi ħadd li jkun lest li jismagħhom dawn jiftħu qalbhom. U hemmhekk fejn aħna nistgħu nkunu ta’ vuċi għalihom. 

ONOR. DEO DEBATTISTA: Importanti. Tgħaddu messaġġi fuq is-saħħa tagħhom? Barra li t-tifel jew it-tifla tgħinuhom b’mod psikoloġiku, tagħtuhom pariri dwar is-saħħa tagħhom? Hawnhekk qiegħed nirreferi għal meta ssir it-transition minn età żgħira għall-età tal-adulthood, l-aktar fil-bniet għax dawn jikbru qabel is-subien. Tagħtuhom pariri dwar saħħa, dwar is-cycles tagħhom u dwar promiscuity? 

IS-SINJURA EMMA DE LUCCA: Iva, bħala life skills. 

ONOR. DEO DEBATTISTA: Għax naħseb li minbarra li jkollhom vuċi, importanti li jkollhom ftit knowledge li jkun protettiv ħalli they get to know their whereabouts. 

IS-SINJURA EMMA DE LUCCA: Aħna neħduha mill-aspett ħolisitku. 

ONOR. DEO DEBATTISTA: Prosit tax-xogħol kbir li qed tagħmlu. Intom tieħdu xi għajnuna mingħand il-Gvern? 

IS-SINJURA EMMA DE LUCCA: Għalissa għadna grupp żgħir u din hija xi ħaġa fuq bażi volontarja imma ‘l quddiem la nkabbru iżjed nkunu nistgħu nimirħu ftit aktar. 
ONOR. DEO DEBATTISTA: Naħseb li l-problema tat-tfal hi li ... Aħna konna tfal ... 

IS-SINJURA EMMA DE LUCCA: U kellna t-tfal ukoll. 

ONOR. DEO DEBATTISTA: Imma li tifhem meta kont tfal inti għax it-tfal tiegħek tipprova tifhimhom mil-lenti ta’ meta inti kont tfal. Ovvjament ma tistax tieħu ċ-childhood tiegħek u tipprova tipproġettaha fuq iċ-childhood ta’ ħaddieħor għax huma kompletament differenti minn xulxin. 

IS-SINJURA EMMA DE LUCCA: Hemmhekk tkissirhom. 

ONOR. DEO DEBATTISTA: Aħna konna naqraw il-kotba filwaqt li t-tfal illum jużaw il-kompjuter. Jiġifieri lanqas ix-xita fejn in-nida. Aħna konna nilagħbu barra mentri t-tfal illum jilagħbu ġewwa. Imma xorta nemmen li l-problemi tal-vuċi tagħhom għadha l-istess, jiġifieri jekk mhux qed jikbru minħabba s-solitudni ...  

IS-SINJURA EMMA DE LUCCA: Ġieli ltqajna ma’ każijiet ta’ tfal ta’ 12 u 13-il sena li għandhom id-dipressjoni. X’qiegħed jikkaġunalhom dik id-depression? 

ONOR. DEO DEBATTISTA: Dawn huma issues ta’ saħħa mentali wkoll. 

IS-SINJURA EMMA DE LUCCA: Mhux kemm tgħid “vuċi” għax il-biċċa hija kumplessa ħafna. 

ONOR. DEO DEBATTISTA: Għalhekk staqsejt jekk elenkajuthomx x’imkien. Għandkom psikologu magħkom? 

IS-SINJURA EMMA DE LUCCA: Se jkollna wieħed li se jkun kważi fuq bażi full-time on a voluntary basis. Aħna rridu nkunu kemm jista’ jkun a multidisciplinary team. 

ONOR. DEO DEBATTISTA: Ara Madre Tereża xi bniet fuq bażi volontarja! 

IĊ-CHAIRPERSON: Ħafna mill-problemi li elenka l-Onor. Deo Debattita, jiġifieri ċ-child abuse, mard mentali, mard ieħor, faqar, early pregnancies, eċċ., kollha huma problemi li ssibhom f’kull soċjetà, żviluppata kemm hi żviluppata dik is-soċjetà. Għalhekk huwa tajjeb li jkun hemm gruppi bħal tagħkom li jkomplu jimirħu u ma jaqtgħux qalbhom biex ikunu jistgħu jgħinu lil dawn it-tfal. Pereżempju għandek tfal li għaddejjin minn abbuż, li jista’ jkun of commission jew of ommission. Abbuż of ommission meta jkollok tfal li mhumiex qed jiġu mlibbsa sew, li ma jgħinuhomx jinħaslu, li ma jagħtuhomx ikel sew u li ma jagħtuhomx pocket money biex ikunu jistgħu jixtru l-affarijiet tal-iskola u l-bżonnijiet tagħhom. 

Ġieli jkollok tfal li jmorru l-iskola mingħajr lunch u mbagħad jaraw lit-tfal l-oħra kollha bil-lunches differenti. Illum il-lunch m’għadux bħalma kien fi żmieni, jiġifieri ħobż normali b’xi ħaġa ġo fih, imma għandek diversi tipi ta’ lunches; wraps, cereals, eċċ. U t-tfal iħossuha ħafna meta jaraw hekk. Il-faqar, li għall-grazzja ta’ Alla qegħdin insibu tarfu u beda jonqos f’dawn l-aħħar sitta, seba’ snin, huwa diffiċli biex teliminah kompletament. Fil-fatt Ġesù kien qal li l-foqra dejjem se ssibhom minħabba ċ-ċirkostanzi. Issa dawn iċ-ċirkostanzi jistgħu jkunu ta’ separazzjonijiet, mard, droga, unemployment, logħob tal-azzard, vjolenza domestika, eċċ., però waħda mill-affarijiet li nistgħu naraw hi - u għalhekk it-tfal għandhom bżonn vuċi – li meta jkun hemm child abuse, sometimes the thing goes on and on for a number of years u kultant tant tkun moħbija, bħall-bullying u l-vjolenza domestika, li ħadd ma jkun jaf biha! 

B’hekk dawn it-tfal jispiċċaw ibatu fis-silenzju jew jiġu abbużati, inkluż l-abbuż moqżież tal-abbuż sesswali, li jkun ilu għaddej numru ta’ snin u jilħqu jikbru u xi kultant lanqas ħadd ikun għadu ma jaf minn xiex għaddew. Il-vuċi hija importanti għax jekk ma tinstemax diffiċli biex l-avukati, il-pulizija jew is-social workers jieħdu azzjoni biex issir ġustizzja ma’ dawn it-tfal. Jien tajt daqqa t’għajn liIl-preżentazzjoni tagħkom u tidher li hija tajba ħafna u nagħti kuraġġ kbir lill-gruppi bħalkom li jagħmlu xogħol importanti ħafna fis-soċjetà. 

Hawn aktar kummenti min-naħa tagħkom? Is-Sinjura Azzopardi.

IS-SINJURA JOANNE AZZOPARDI: Jien omm ta’ tlett itfal. L-aktar li se nibbaża l-punti tiegħi hu fuq meta l-ġenitur ikun għaddej minn separazzjoni għax hemmhekk il-vuċi tat-tfal trid tinstema’ aktar. Jiena nemmen li t-tfal għandu jkollhom ħin maż-żewġ ġenituri. Dan iż-żmien qed niltaqgħu ħafna ma’ nisa kif ukoll ma’ rġiel li jkollhom l-aċċess għat-tfal sospiż u allura t-tfal dejjem ikunu ma’ ġenitur wieħed; jew mal-omm jew mal-missier. Dik nemmen li trid titranġa. 

IĊ-CHAIRPERSON: Minkejja li hawnhekk m’għandniex avukati, m’għandix dubju li l-qrati jagħtu sentenzi li jkunu ġusti. M’għandix dubju dwar dan. Però, jidhirli li meta jkun hemm każ ta’ separazzjoni, fil-Qorti t-tfal ma jinstemgħux jgħidu li missieri qatt ma tani xejn jew li ommi dejjem tagħmilli kollox biex tittieħed id-deċiżjoni dwar il-kustodja u l-aċċess tat-tfal. Allura intom x’eżempji tistgħu ġġibu mill-esperjenzi tagħkom? 

IS-SINJURA JOANNE AZZOPARDI: Meta jkun hemm deċiżjoni mill-Qorti dwar kura u kustodja tat-tfal bejn ġenitur jew ieħor ... Hawn ħafna nisa li qed ibatu minnha din ukoll, li ma jkollhomx aċċess għat-tfal, għax dawn jispiċċaw taħt il-kura tiegħu.  

IĊ-CHAIRPERSON: U li ma jkunx hemm aċċess għan-nanniet ukoll. Din kienet xi ħaġa li ddiskutejnieha f’waħda mil-laqgħat li kellna f’dan il-Kumitat. 

IS-SINJURA JOANNE AZZOPARDI: Eżattament. Hemm bżonn li nagħtu kashom dawn l-affarijiet għax hawn ħafna nisa li qegħdin ibatu u anke rġiel. Imma l-aktar li jbatu f’din l-affari huma t-tfal. Hawn ħafna tfal li qed ibatu minn din is-sitwazzjoni. 

IS-SINJURA EMMA DE LUCCA: Inti staqsejt fuq xi eżempju. Jiena waqt li kont għadni qed nistudja kont iltqajt ma’ każ ta’ tifel ta’ erba’ snin li għalija baqa’ imprinted f’moħħi! Dan kien hemm set up - jgħidu li ta’ erba’ snin ma jistax jiddeċiedi - fil-fergħa tal-Qorti tal-Familja, b’kamra li ġiet imdawra għal playroom, u dan it-tifel kellu play teacher miegħu u microphone filwaqt li n-naħa l-oħra kien hemm psikologu, psikjatra, u social worker li bdew jagħmlu numru ta’ mistoqsijiet lil dan it-tifel permezz tal-play teacher. 

F’ħin minnhom din it-teacher staqsitu; inti lill-mamà tħobbha? U t-tifel weġibha; mhux bilfors! Qaltlu; u lill-papà tħobbu? Qalilha; iva, ħafna. Qatlu; kapaċi tpinġili lill-mamà u l-papà? Ovvjament tifel ta’ erba’ snin mhux se jagħmillek xi Picasso imma pinġa dawk li ngħidulhom matchstick parents. Imbagħad qaltlu; jekk inpinġilek żewġ tazzi, lill-mamà kemm tpoġġilha boċċi f’dawn it-tazzi? U t-tifel qalilha npoġġilha tant. Imbagħad staqsietu kemm ipoġġi boċċi fit-tazza ta’ missieru u dan it-tifel kważi mlieha t-tazza ta’ missieru.

Imbagħad staqsietu jekk kienx joqgħod ma’ ommu u t-tifel qalilha li iva, huwa kien joqgħod magħha. Meta mbagħad qaltlu li ma tantx qed jurihom li jħobbha lil ommu t-tifel qalilha; kif nista’ nħobbha lill-mamà jekk din dejjem tgħidli kontra l-papà! Meta staqsietu li kieku kellu jagħżel ma’ min imur joqgħod lil min kien jagħżel, it-tifel mill-ewwel wieġeb li kieku jmur ma’ missieru! U l-Qorti kienet iddeċidiet li dan bilfors kellu jmur joqgħod ma’ ommu! Dan tifel ta’ erba’ snin. Issa tgħiduli li mhux kollha hekk se jkunu.  

ONOR. ROSIANNE CUTAJAR: Illum hawn dan il-fenomenu tal-blended families, eċċ. u ħafna drabi jkollok dak l-arranġament bejn il-ġenituri dwar meta t-tfal se jkunu mal-missier u meta se jkunu mal-omm. Issa meta t-tfal ikunu ta’ età relattivament żgħira għandhom jitħallew fil-libertà li jagħżlu huma meta jmorru mal-ġenitur l-ieħor jew aktar jagħmel sens li jkollhom ċerta rutina? Ħafna drabi dawn it-tfal qisu lanqas il-konċett ta’ weekend ma jkollhom f’moħħhom. Dik naraha li ħafna drabi toħloq diffikultà fit-tfal. Jekk it-tfal illum suppost jorqdu ma’ missierhom imma t-tfal ma jridux imorru għax qegħdin jieħdu pjaċir jilagħbu d-dar u jridu jibqgħu hemm, mill-esperjenza tagħkom it-tfal għandhom ikunu aktar empowered? Għaliex kif nafu ħafna drabi jiddeċiedu l-adulti f’dawn il-każijiet. 

IS-SINJURA EMMA DE LUCCA: Idealment ikun hemm dak li ngħidulu shared parenting għax l-omm qiegħda tieħu ħsieb it-tfal u l-missier qiegħed iħallas il-manteniment. Għalhekk idealment it-tfal ikunu maż-żewġ ġenituri. Però jekk it-tfal ikunu taħt l-erba’ snin, idealment l-aċċess għandu jkun taħt l-omm. Imma ovvjament għandu jkun hemm il-monitoring ukoll. 

ONOR. ROSIANNE CUTAJAR: Għax sfortunatament ikun hemm ommijiet … 

IS-SINJURA EMMA DE LUCCA: Ikun hemm ommijiet li jitraskuraw lit-tfal tagħhom jew inkella jippreferu jħalluhom mal-ġirien basta ma jħalluhomx mal-missier! Ikun hemm dawn l-affarijiet ukoll. 

ONOR. ROSIANNE CUTAJAR: Ħafna drabi nara li l-qrati tagħna hija kwestjoni ta’ mentalità. Jien jinteressani ħafna s-suġġett tal-parental alienation. Ħafna drabi l-qrati  qishom awtomatikament, by default, jagħtu t-tfal lill-omm imma minn ċerti sitwazzjonijiet ta’ nies qrib tiegħi, u li forsi nesperjenza jien personalment, naf b’ħafna missirijiet li din tweġġagħhom ħafna. U naħseb li jagħmlu ħafna aktar mat-tfal milli jagħmlu l-ommijiet imma b’xi mod, għax għandek dik il-mentalità ... Għalhekk qiegħda nitkellem fuq mentalità fil-qrati għax fuq il-karta l-liġi ma titfax lill-missirijiet fi żvantaġġ imma hemm dik il-mentalità fejn it-tfal għandhom ikunu mal-omm. Madankollu, kif aċċennajtu għalih intom stess, ikun hemm sitwazzjonijiet ukoll ta’ negliġenza min-naħa tal-omm. Pereżempju, l-omm tiltaqa’ ma’ boyfriend ġdid u tmur tgħix miegħu u allura tħalli lit-tfal ikkampjati għand in-nanniet! Dawn huma realtajiet li qed jiġru hemm barra. 

IS-SINJURA EMMA DE LUCCA: Bħalissa għandna każ dwar tifla ta’ tmien snin li tixtieq tmur toqgħod mal-missier imma l-Qorti tat kura u kustodja kompluta lill-omm. Issa din l-omm għandha boyfriend drogat u l-omm qed ikollha tmur taħdem! U din qiegħda tħalli t-tifla mad-drogat basta ma tkunx ma’ missierha! 

IĊ-CHAIRPERSON: Din hija t-tema prinċipali tagħkom u ċjoè min se jaqbeż għat-tfal. Kieku għandek xi ħadd adult jaf jaqbad imur għand avukat jew għand xi aġenzija biex ifittex l-għajnuna imma t-tfal verament m’għandhomx vuċi. Veru hemm il-helplines. Intom taħsbu li l-helplines huma biżżejjed? 

IS-SINJURA EMMA DE LUCCA: Bħala helpline qiegħed tirreferi għall-179 tal-Appoġġ? Sfortunatament mhux il-volontiera kollha għaddew minn ċerti ċirkostanzi u allura kultant issib min jagħti parir li minflok jagħmel il-ġid bih, jispiċċa jagħmel il-ħsara. They are doing their best fl-opinjoni tagħhom imma their best is not the best for the children or in the best interest of the children. U allura għandek dak il-kunflitt ukoll.  

IĊ-CHAIRPERSON: Għandkom xi kummenti oħra? 

IS-SINJURA JOANNE AZZOPARDI: Kont se ngħid xi ħaġa fuq it-tfal li jitħallew mal-partners. Dik qiegħda tweġġa’ ħafna lit-tfal għax ovvjament dawn qed jispiċċaw mal-partners tal-ġenituri tagħhom. 

IĊ-CHAIRPERSON: Il-punt tiegħek hu li tfal li jkunu ġejjiin minn koppji separati, l-omm jew il-missier tagħhom qegħdin iħalluhom mal-partners tagħhom, liema partners ma jkunux il-ġenituri bijoloġiċi tagħhom.  

IS-SINJURA JOANNE AZZOPARDI: Imbagħad il-ġenituri ma jarawhomx. 

ONOR. ROSIANNE CUTAJAR: Diment li jkun hemm relazzjoni tajba ma narahiex bħala problema din. Naħseb li d-diffikultà tqum, kif semmejtu aktar qabel, meta jkun hemm partner li jkun drogat jew xi ħadd li forsi ma jkollux it-tfal tiegħu u allura … 

IS-SINJURA JOANNE AZZOPARDI: Imma mbagħad għandek il-missier li ma jarax it-tfal tiegħu jew l-omm li ma tarax lit-tfal tagħha. 

ONOR. ROSIANNE CUTAJAR: Imbagħad għandek fattur ieħor għax kull sitwazzjoni hija differenti u allura ma nistgħux niġġeneralizzaw. 

ONOR. DEO DEBATTISTA: Jien se nitkellem mill-esperjenza tiegħi bħala tabib; rajt armla tiżżewweġ armel u t-tnejn kienu bit-tfal u kellhom problemi kbar. Issa mhux qed niġġudika. Sfortunatament dan iż-żwieġ wassal għal abbuż fuq it-tfal għax fuq naħa kellek is-subien u fuq in-naħa l-oħra kellek il-bniet. U s-subien abbużaw mill-bniet li ma kinux ġejjin mill-istess żwieġ. Naħseb it-tfal, meta jiġi l-mument li xi qorti tiddeċiedi jew ikun hemm din il-bidla fil-household tagħhom, bħal pereżempju meta jiġi introdott partner fid-dar, - mingħajr ma nitfa’ dellijiet u mingħajr ma niġġeneralizza – hemmhekk b’xi mod irid jasal il-messaġġ li jekk it-tfal ikollhom bżonn jitkellmu ... Naħseb it-tfal għad m’għandhomx awareness biżżejjed lejn min għandhom jirreferu f’każ li jkollhom bżonn. Hawnhekk mhux qed ngħid għalikom imma naħseb li aħna aktar għandna reactive milli protective attitude, fis-sens li jkun hemm problema u tgħin lit-tfal biex ikollhom vuċi. Naħseb l-andament tagħna għandu jkun aktar li nipproteġu lit-tfal billi jkun hemm awareness ħalli jkunu jafu li jeżistu nies bħalkom li jistgħu jipproteġuhom qabel ma tinqala’ iċ-ċirkostanza. 

ONOR. ROSIANNE CUTAJAR: Jekk nista’ nżid punt fuq il-kustodja jiena nemmen li s-sentenza għandha tkun revisited wara ċertu żmien għax fil-ħajja tant jistgħu jinbidlu affarijiet ... Ejja ngħidu li bniedem forsi kellu ċerta vizzjijiet u l-Qorti, ġustament ma kenitx tatu l-kustodja tat-tfal, imma mbagħad dan biddel ħajtu u ħeles mill-vizzjijiet li kellu. Allura hemmhekk se nibqgħu nċaħħduh milli jkollu t-tfal miegħu? Dik naraha nġusta fuq it-tfal ukoll. Ma nafx kif taħsbuha intom fuq din is-sitwazzjoni.  

IS-SINJURA EMMA DE LUCCA: Fil-fatt fil-preżentazzjoni wżajt il-kliem ftit goffi meta għedt “ċens perpetwu” għax it-tfal mhuma ċens perpetwu ta’ ħadd. It-tfal huma xi ħaġa li għandek tgħożżha u għandek tħobbha u l-istess jippretendu huma min-naħa tagħhom; li jkollhom l-għożża u l-imħabba ġejja miż-żewġ ġenituri u mhux mill-mamà u n-nanna, mhux mill-mamà u z-zija, mhux mill-papà u ħuh jew mill-papà u n-nannu imma mill-papà u l-mamà flimkien, minkejja l-isfortuna tas-separazzjoni tagħhom.  

IĊ-CHAIRPERSON: Hawnhekk infakkar li jekk l-affarijiet ikunu sejrin ħażin fil-familja t-tfal għandhom jitkellmu ma’ dawk in-nies li jagħmlu kuntatt magħhom. U dawn in-nies jistgħu jkunu l-għalliema tagħhom għaliex l-għalliema għandhom il-fakultà li jsiru jafu lil dak it-tifel jew lil dik it-tifla u jekk hemm xi problemi ta’ kwalunkwe natura, fejn l-affarijiet fil-familja jkunu qegħdin isiru b’mod ħażin jew ikun hemm xi abbuż, dawn jistgħu jaqbduha. Pereżempju jekk il-ġenituri ma jkunux qegħdin jitimgħuhom tajjeb, jew forsi jkunu għaddejjin minn separazzjoni u forsi jkun hemm nuqqas ta’ aċċess minn naħa jew oħra, jew it-tfal jiġu esposti għal terzi persuni li forsi ma jkunux daqshekk denji, eċċ., l-għalliema huma l-ewwel nies li jistgħu jaqbdu dawn l-affarijiet. 

Imbagħad għandek it-tobba u n-nies tal-Knisja. Mhux kull familja għandha social worker li tiġi għandha, però whenever you call a social worker din se tiġi biex tara x’inhu jiġri f’dik il-familja. Fil-fatt niftakar lis-Sinjura De Lucca ddur il-familji meta kont inkun qiegħed nagħmel iż-żjarat f’ċerti familji u nista’ ngħid li għamlet karriera tajba u b’saħħitha f’dan il-qasam. Issa taħseb li l-professjonisti li jagħmlu kuntatt mat-tfal, meta jaraw xi ħaġa ħażina, qegħdin isejħulhom lis-social workers? Hemm biżżejjed social workers tal-Gvern li jmorru għand dawn il-familji mingħajr ħlas? Għax social worker privat ma naħsibx li se jiġi mqabbad mill-familja biex imur għandhom u min qed jagħmel il-ħażin mhux se jqabbad social workers! Is-social workers għandhom l-għodda meħtieġa biex jirranġaw ċerti sitwazzjonijiet li ma jkunux daqshekk feliċi f’ċerti tfal li jkunu qegħdin f’dawn it-tip ta’ familji?

IS-SINJURA EMMA DE LUCCA: Inti semmejt li jien social worker u veru li għamilt karriera imma jiena dejjem kont backed minn unit li kelli miegħi. Dan il-unit kien jikkonsisti minn perit, avukat u tabib. U jekk immur għand anzjan jew anzjana u nara xi konsenturi fejn hemm xi riskju għal dik il-persuna, hemmhekk kont nirriferiha għall- perit tal-grupp. U dawn kollha kienu jagħmlu xogħolhom b’mod volontarju. 

IĊ-CHAIRPERSON: Dawn għadhom jeżistu? 

IS-SINJURA EMMA DE LUCCA: Ma tantx għadhom jeżistu għax issa kulħadd irid jitħallas sfortunatament. Jiena kont backed minn dawn in-nies u kont sibthom jiena stess. 

IĊ-CHAIRPERSON: Jiġifieri dawn kienu bħala volontarji? 

IS-SINJURA EMMA DE LUCCA: Iva. I can say that they did sterling work. 

IĊ-CHAIRPERSON: U intom tiġu bħala social workers governattivi? 

IS-SINJURA EMMA DE LUCCA: Jiena mhux mill-Appoġġ u qatt ma kont l-Appoġġ. Jiena kont id-Dipartiment tal-Anzjani imma għamilt is-set up tiegħi flimkien mal-kollegi biex ilkoll flimkien naħdmu bħala team wieħed. U dawn l-extra ancillary professionals kienu parti mit-team tagħna wkoll. 

IĊ-CHAIRPERSON: Nimmaġina li tixtiequ li l-affarijiet jibqgħu hekk illum ukoll imma ma nafx jekk il-Gvern u d-Dipartiment tal-Affarijiet Soċjali jiffunzjonawx b’dan il-mod imma nistgħu nagħmlu l-kuntatti tagħna mal-Ministru konċernat biex niċċaraw jekk dawn l-ancillary professionals jistgħux ikunu available. 

IS-SINJURA EMMA DE LUCCA: Ikun utli. 

IĊ-CHAIRPERSON: Naf li s-social workers huma available għaliex bħala tabib, meta ltqajt ma’ każijiet ta’ diffikultajiet fil-familji, ġieli ċempilt lis-social workers tal-Gvern. Imma dawn l-ancillary professionals, bħalma huma l-avukati, periti, eċċ., li jaqbżu għat-tfal u għad-drittijiet tat-tfal, dik nistgħu naċċertawkom li meta jkollna l-kuntatti tagħna mal-kollegi tagħna, naraw li dawn l-affarijiet ikunu available. 

IS-SINJURA EMMA DE LUCCA: Din napprezzawha għax ikun ta’ ġid għat-tfal. Xi ħaġa li konna nagħmlu għalina personali hi li minn żmien għal żmien nistiednu psikologu fil-unit - għax aħna qed inżommu l-problemi ta’ ħaddieħor fuq spallejna – u nagħmlu team building exercises żgħar biex is-social workers ikunu jistgħu jitkellmu fuq il-problemi tagħhom u nieħdu pariri professjonali. 

IĊ-CHAIRPERSON: Hemm kummenti oħra? Is-Sur Balzan.  

IS-SUR JOSEPH BALZAN: Jiena xtaqt inżid xi ħaġa fuq il-Qorti. Għandna nies li jgħidulna li minn seduta għal oħra jdumu madwar tliet xhur u li kull darba qed ikollhom jidhru quddiem imħallef għal dak li għandu x’jaqsam ma’ tfal, ma’ aċċess u ma’ manteniment. U dawn jistaqsuni għalfejn ma jistgħux jidhru quddiem maġistrat! Naħseb li l-Qorti hemm ħafna kawżi u dawn aktar qegħdin jiżdiedu. Ovvjament qiegħed isir ħafna xogħol tajjeb għax qegħdin jiżdiedu l-awli u l-imħallfin imma xorta nħoss li t-tfal mhux qed jinstemgħu biżżejjed. 

IĊ-CHAIRPERSON: Jidher li m’hawnx aktar kummenti u għalhekk nirringrazzja lis-Sinjura Emma De Lucca, lis-Sinjura Joanne Azzopardi u lis-Sur Joseph Balzan mill-Grupp Vuċi għat-Tfal. Nirringrazzja wkoll lill-Membri preżenti u nistgħu naġġornaw għal darb’oħra. Nirringrazzjakom.         

Fis-5.54 p.m. id-diskussjoni fuq is-suġġett ġiet fi tmiemha u l-Kumitat aġġorna għal data u b’aġenda li jiġu komunikati aktar tard.

